
Der Adventskrans

Der Adventskrans weëd wie jidder joar

sjun vertseerd, dat is toch woar.

Veer keëtse mótte bis de Krismes brenne.

Mè de ing, kan nit vuur de anger renne.

Veer keëtse, die ós 't lit gunt bringe.

Doa weë óp gesjtokt, zoeë wie vier minge.

Mè brenne die nit van binne oes,

is óch jinge vrid is ós ege hoes.

De ieëste keëts die brenne geet

is vuur de ganse familie tse vergèse 't leed.

Dat der inge ziech vas an der angere hèlt,

want ieëlend is toch genóg, óp dis welt.

De tsweide keëts hat hieël vöal weëd.

Die is vuur gidderinge hei óp dis eëd.

Vöal lüj minge, ze tselle nit mieë mit

en zukke gaar nit noa dat biesge lit.

De dreide keëts doa wil iech a zage

Lot toch alle leng ziech verdraage.

Huur toch op mit al dat vuur

en kiek noa de adventskeëts, die hat pas kluur.

De letste mót der durchsjlaag geëve.

en brenne vuur ee rui-iger leëve.

Went alle keëtse zunt oesgebrand

da, hof iech, kunt lit in 't ganse land.

Da wisse vier pas, dat e kink is gebore

in ing auwe sjtal, bauw bevrore.

Heë is gebore in e aofe veld,

um vrid tse bringe op de ganse welt.

Mè och Hem lukt dat nog ummer nit,

dat is juus woa de pieng noe zit.

Küete vier dat mer versjtoa,

dat küet 't besjtimd get besser goa.

Krismes is 't sjunste fes van 't ganse joar,

evver nit vuur gidderinge en dat vilt sjwoar.

Vier kanne mer beëne, dat et hön besser geet

en hoffe, dat dat oeëts in de sjtere sjteet.

Vuur zon welt is der Hergod noeëts gebore

en went 't zoeë wieër geet, is hieël vöal verlore.

Oes haas en niet en vuur 't geloof,

zunt der vöal mótte sjterve, inge ganse hoof.

Der adventskrans is noe oesgegange

en hof, da doa minniginge bij hat sjtil gesjtange.

De keëtse moeëte brenne vuur gidderinge

en vuur de ganse welt mótte engele zinge,

Der adventskrans hat ós de Krismes braat,

woa minnig miensj nog nit a daat.

Doezende sjtere kanne sjtroale,

mer Heë is ós 't lit goa hole

Ing hieël sjun Krismes en Nui-joar mit vrid

dat is 't intsiegste, woa der adventskrans op tse wade zit.

